
sþ. 626. Tillaga til þingsályktunar [353. mál]
um þjóðarátak í umferðaröryggi.

Flm.: Salome Þorkelsdóttir, Eiður Guðnason, Helgi Seljan,
Jón Kristjánsson, Sigríður Dúna Kristmundsdóttir, Kristín Kvaran,
Guðrún Agnarsdóttir, Guðrún Helgadóttir, Kjartan Jóhannsson,

Stefán Guðmundsson, Friðrik Sophusson.

Alþingi ályktar að fela ríkisstjórninni að skipa nefnd sjö manna til að vinna að
undirbúningi þjóðarátaks í umferðaröryggi. Í henni skulu eiga sæti fulltrúar frá landlæknis-
embætti, heilbrigðis- og tryggingamálaráðuneyti, dómsmálaráðuneyti, menntamálaráðu-
neyti, samgönguráðuneyti, Sambandi íslenskra tryggingafélaga og Sambandi íslenskra
auglýsingastofa. Stefnt skal að því að átakið hefjist í byrjun árs 1988 og standi í þrjú ár.

Greinargerð.
Talið er að ár hvert slasist á þriðja þúsund Íslendingar í umferðinni. Þegar gert hefur

verið átak til að fækka slysum hefur árangurinn ekki látið á sér standa eins og t.d. árið 1968
þegar skipt var yfir í hægri umferð og á norrænu umferðaröryggisári árið 1983. Á þessu ári
hafa tryggingafélögin ákveðið að berjast gegn umferðarslysum undir kjörorðinu "Farar-
heill" og ber að fagna því.

Því miður sýnir reynslan að árangurinn af eins árs átaki er skammvinnur og fljótt sækir
aftur í sama horf. því telja flutningsmenn nauðsynlegt að taka á þessum málum af mun meiri
festu en áður og efna til þriggja ára átaks til að auka öryggi í umferðinni. Með markvissri
fræðslu, sem m.a. byggir á auglýsingatækni, svo og með öðrum aðgerðum, er fullvíst að ná
má árangri sem mun fljótlega skila sér t.d. í minni útgjöldum ríkisins til heilbrigðismála. Í því
sambandi má minna á útreikninga forstjóra Ríkisspítala sem sýnir að á einu ári kosta
umferðarslysin jafn mikið og rekstur Landspítalans.

Tilgangur þjóðarátaks í umferðaröryggi er að gjörbreyta hegðun Íslendinga í umferð-
inni, jafnt ökumanna sem gangandi vegfarenda, þannig að tillitssemi við aðra vegfarendur
og kunnátta, sem greiði fyrir umferð og auki umferðaröryggi, verði sjálfsagður þáttur í
daglegri hegðun. Með þessu móti má nánast útrýma þeim umferðarslysum sem stafa af
vankunnáttu, þjálfunarleysi og tillitsleysi við aðra vegfarendur.

Flutningsmenn leggja til að þess verði farið á leit við bifreiðatryggingafélögin að þau
veiti sömu upphæð til þessa átaks eins og þau veita til Fararheillar, en jafnframt veiti Alþingi
jafn háa fjárhæð til átaksins. Þannig yrðu til ráðstöfunar 20-25 milljónir króna á hverju ári
þessi þrj ú ár.

Nauðsynlegt er að hraða undirbúningi þessa þjóðarátaks í umferðaröryggi svo að takast
megi að hrinda því af stað í byrjun næsta árs.


